
ОАК Рўйхати 
Мазкур журнал Вазирлар Маҳкамаси ҳузуридаги Олий аттестация комиссияси Раёсатининг 2022 йил 30 
ноябрдаги 327/5-сон қарори билан тарих, иқтисодиёт, фалсафа, филология, юридик ва педагогика 
фанлари бўйича илмий даражалар бўйича диссертациялар асосий натижаларини чоп этиш тавсия этилган 
илмий нашрлар рўйхати (Рўйхатга) киритилган. 

 

Ижтимоий-гуманитар фанларнинг 

долзарб муаммолари электрон журнали 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

масъулияти чекланган жамият. 

 

Таҳририят манзили: 

Тошкент шаҳри, Яккасарой тумани, Кичик 

Бешёғоч кўчаси, 70/10-уй. Электрон манзил: 

scienceproblems.uz@gmail.com 

Телеграм канал: 

https://t.me/scienceproblems_uz  

mailto:scienceproblems.uz@gmail.com
https://t.me/scienceproblems_uz

Meʼmorchilik ustalari inson hayoti va faoliyati uchun zarur fazoviy muhitni tafakkur 

kuchi bilan avval ijodiy loyihada rejalab, keyin esa uni amalda yuksak did va mahorat bilan 

bunyod etadilar. Meʼmorchilik – arxitektura foydalanishdagi maqsad va vazifalar, zamonaviy 

texnik imkoniyatlar va jamiyatning estetik qarashlaridan kelib chiqib bino va inshootlarni 

loyihalash va qurish sanʼatidir[5]. Meʼmorchilik asarlari qatoriga turli-tuman binolar, uy-joylar, 

meʼmoriy majmualar, maydonlar, shaharlar, ulardagi monumentlar, usti ochiq va yopiq 

inshootlar kiradi. Meʼmorchilik asarlarining amaliy xizmati, vazifasidan tashqari maʼlum 

gʻoyaviy-badiiy mazmunni, oʻz davrini ifodalovchi meʼmoriy qiyofa – obrazni mujassam etadi, 

moddiy madaniyatning eng mahobatli va eng koʻp xarajatli, tarkibiy qismini tashkil etadi; ayni 

vaqtda mahobatli sanʼat sifatida namoyon boʻladi.  

Vatanimiz hududida XIX asrda Buxoro amirligi, Xiva va Qoʻqon xonliklari kabi uch 

mustaqil davlat mavjud boʻlib, bu davlatlarda ishlab chiqarish, ijtimoiy-iqtisodiy munosabatlar, 

savdo-sotiq va boshqa sohalar bilan bir qatorda, qurilish, meʼmorchilik sohalari ham oʻziga xos 

siyosiy davr nuqtai nazaridan rivojlandi. Lekin, ushbu holat Gʻarb davlatlariga nisbatan olib 

qaralganda ancha orqada edi.  

Oʻrta Osiyoda XIX asrning ikkinchi yarmida rus qoʻshinlarining kirib kelishi oʻlka 

shaharsozligi va meʼmorchiligiga oʻz taʼsirini koʻrsatdi. Uning oqibatlari kelgusidagi oʻlka 

taraqqiyotida ogʻir asoratlar qoldirdi. Zero, Muhtaram Prezidentimiz Sh.Mirziyoyev 

taʼkidlaganidek: “Buyuk tarixda hech narsa izsiz ketmaydi. U xalqlarning qonida, tarixiy 

xotirasida saqlanadi va amaliy ishlarida namoyon boʻladi. Shuning uchun ham u qudratlidir. 

Tarixiy merosni asrab-avaylash, oʻrganish va avlodlardan avlodlarga qoldirish davlatimiz 

siyosatining eng muhim ustuvor yoʻnalishlaridan biridir”[7].  

Ruslar Toshkent, Samarqand, Jizzax, Qoʻqon, Andijon, Namangan shaharlarida eski 

shaharlarga teskari qilib, yangi hududda oʻz shaharlarini qura boshladilar. Rus muhandislari 

Oʻzbekistonda qurgan oʻz shaharlarining asosi sifatida Sankt-Peterburg, Vashington va boshqa 

shaharlar loyihasi uchun asos qilib olingan uch nurli kompozitsiyadan foydalanishdi. Unga 

binoan eski shaharning arki hisoblangan hudud yoki unga tutash joyda oʻz qalʼalarini va undan 

oʻtkir burchak ostida uch nur ostida taralib turadigan uch koʻchani chiqardilar. Bu uch koʻchaga 

koʻndalang qilib boshqa koʻchalarni birlashtirdilar. Shu yoʻsinda radial-halqali 

kompozitsiyaning asosi yaratildi[2].    

Rus kapitalining kirib kelishi natijasida turar joy binolari, savdo inshootlari, yangi 

koʻrinishdagi maktablar, cherkovlar bilan bir qatorda fabrika, zavod va bank binolari ham 

qurila boshlandi. Inshootlarning qurilishida rus anʼanaviy meʼmorchilik shakllari bilan bir 

qatorda Yevropada taraqqiy etgan gotika, Uygʻonish davrining barokko va klassitsizm singari 

uslub va belgilari kirib keldi[3].  

Oʻlkamizga kirib kelgan Yevropa meʼmorchilik uslublariga, mahalliy meʼmorchilik 

anʼanalari, qurilish materiallari, amaliy sanʼat namunalari taʼsir koʻrsatib, oʻziga xos yangiliklar 

va uslublar yuzaga keldi. Oʻz navbatida Oʻrta Osiyo meʼmorchiligiga Yevropa muhandislik 

yutuqlari ham maʼlum darajada taʼsir koʻrsatdi. Jumladan, sanoat asosida ishlab chiqarilgan 

uzunchoq pishiq gʻishtlar, metall konstruksiyalar, qurilish materiallari, pechka singari yangi 

isitish sistemasi, cherdakli tomlar va boshqalar shular jumlasiga kiradi[3].    

Oʻrta Osiyoga keltirilgan yevropacha turarjoy binolari nusxasi yaxlit cherdakli 

toʻrtburchak tom ostiga joylashgan xonalar majmuasidan iborat edi. Undagi xonalarning bir 

nechtasiga bitta yoʻlakdan kirilishi, tomning qulayligi, isitish sistemasi, derazalarning har 

tomonga chiqishi bu turdagi binolarning tez orada keng tarqalishiga sabab boʻldi. Taxminan bir 

asrlik vaqt ichida ming yilliklar davomida Oʻrta Osiyoda yuzaga kelgan, atrofi oʻrab olingan 

hovlili uyning asosiy elementi qilib olingan imoratlar oʻrniga oʻta noqulay tur – hovlining bir 

burchagigagina joylashtirilgan imoratlar qurish anʼanaga aylanib qoldi.      

Chor Rossiyasi tomonidan Toshkent shahri bosib olinganidan keyin shaharning “yangi” 

qismida gʻarb meʼmorchiligi asosida koʻplab binolar qurildi. Oʻsha davrdagi Davlat banki, 

ayollar gimnaziyasi, Toshkent erkaklar gimnaziyasi, Kadet korpusi, Knyaz Nikolay 

Konstantinovich saroyi, Real bilim yurti, Kaplan dorixonasi, Toshkent shimoliy vokzali, 

Turkiston davlat palatasi va boshqa binolarni misol qilib keltirish mumkin. Bundan tashqari, 

1880 yil maʼlumotlariga koʻra 11 ta cherkov, 3 ta sinogoga hamda 17 ta masjid boʻlgan[6].  

Oʻrta Osiyoga gʻarb meʼmorchilik uslublarining kirib kelishiga yana bir misol Qoʻqon 

shahrida joylashgan Oʻrda – Xudoyorxon saroyi hisoblanadi. Oʻrda XIX asrning ikkinchi yarmida 

tepalik ustida qurilgan boʻlib, toʻrt gektarga yaqin burchakli maydonni egallaydi va koʻp hovlili 

kompozitsiyani tashkil etadi. Darvoza peshtoqiga arab imlosida yirik harflar bilan “Arki oliy 

Said Muhammad Xudoyorxon” soʻzlari bitilgan. 1876 yili kapitan N.N.Vorotsov hamda keyinroq 

topogaf A.I.Borisovskiy chizgan Qoʻqon Oʻrdasining bosh planida saroy oldida zanjirband 

darvozalar qurilgan alohida maydon borligi, uni bogʻlar va harbiy aslahaxonalar qurshab 

turganligi koʻrinadi. Butun maydon baland devor bilan oʻralgan. 100 ga yaqin xonalardan 

tashkil topgan saroyning murakkab tarxi toʻgʻri burchakka (65x138 m) mos tushgan. Saroyning 

birinchi yarmi – tashqi qismi gir atrofi ayvondan iborat hovli boʻlib, unda qabul uchun koʻrkam 

zal (koʻrinishxona), xazina (zarrinxona) hamda alohida masjid joylashgan. Markaziy qismida 

esa qabulxona uchun kichik zal (salomxona), xon yashaydigan binolar turkumi (shahnishin) 

hamda omborxonalari boʻlgan xoʻjalik binolari qurilgan[1].  

Saroyning ikkinchi qismini hovli sahnlari bilan oʻzaro bogʻlanib ketgan haram egallagan. 

1878 yil Qoʻqon shahrida boʻlgan Mari Burdonning “Parijdan Samarqandgacha” kitobiga 

ishlangan rasmlarga qaraganda, haram xonalari ichki-tashqi boʻlib, ularga yuqori qismida 

joylashgan yozgi uzun ayvonchaga oʻxshash oʻtish joylari boʻlgan yoʻlkalar orqali kirilgan[1].        

Saroy shu yerlik ustalar mulla Suyarqul, usta Solixoʻja va buxorolik usta Fozilxoʻja hamda 

meʼmor Mir Ubaydulla rahbarligida qurilgan. Asosiy qurilish materiali pishiq gʻisht boʻlgan.  

Binoning tashqi va ichki koʻrinishlarini meʼmoriy jihatdan bezashda Xudoyorxonning 

tejamkorligi va ziqnaligi aks etgan. Bosh fasad, darvozaxona va tantana zallari gʻoyat zeb berib 

ishlangan, lekin qolgan binolarning pardoz ishlari odmi holda qoldirilgan. Sharqiy fasad 

oʻrtasida kirish tomonning ulugʻvorligini koʻrsatish maqsadida dekorativ mezanali peshtoq qad 

koʻtargan. Ichkariga qarab ochiladigan oʻymakor darvoza usta Qodirjon Haydarov tomonidan 

taʼmir etilgan. Fasadning yon tomonlari bezash maqsadida uncha chuqur boʻlmagan toʻgʻri 

burchakli mehrobiy tokchalar bilan boʻlingan. Mehrobiy ravoqlar soni, rangli koshinlar naqshi 

va chetki gʻulasimon minoralar (janubiy sharqdagi minora olti qirrali, qolganlari esa aylana 

shaklda) bir qarashda koʻzga tashlanadigan mutanosiblikka putur yetkazadi. Devorlarga qator 

kungiralar ishlangan. Bino tashqarisida gʻishtlar suvoqsiz qoldirilgan, pardozdan holi. 

Gʻarb meʼmorchiligining taʼsirini Xivada ham koʻrish mumkin. 1913 yilda Xiva xoni 

Asfandiyor (1910-1920) talabi bilan usta Qurbonniyoz boshchiligida ikki qavatli qorixona 

binosi qad koʻtardi. Gʻishtlarning yirikligi, devor choklarining tekislanishi, yarim doira 

shaklidagi ravoqlar bino arxitekturasiga Yevropa meʼmorchilik taʼsiri boʻlganligini koʻrsatadi. 

Binoning shimoliy qismida ikki tomondan yorugʻ tushadigan katta xona Asfandiyorxon 

avlodlari dahmasiga moʻljallangan edi. Maʼlumki xonning onasi Qutlugʻbeka xonim katta dahma 

ostiga koʻmilgan. Hovlining janubiy-gʻarbiy qismida oʻymakor ustunli ayvon qurilishi bilan 

koʻrkam arxitektura kompleksi tugallanadi.  

Shuningdek, gʻarb meʼmorchiligi Xivaning eng baland minorasi Islomxoʻja minorasi 

(balandligi 44,6 m, asosining diametri 9,5 m) da ham uchraydi. Minoraning oddiy va aniq 

formasida, bezaklarida Xiva arxitekturasiga kirib kirib kelayotgan yangi uslub inshootlarini 

koʻrish mumkin. Oʻsha davrdagi Xiva meʼmorchiligiga xos xususiyatlar qurilgan yangi tipdagi 

binolar – pochta, telegraf, maktab va kasalxona tuzilishida oʻz ifodasini topgan. Ustalar qadimiy 

konstruksiya va bezak usullari bilan bir qatorda ruscha gʻisht terish, yangicha shakldagi ravoq 

va tomlarni qoʻllaganlar[4].  

XIX asr oxiri XX asr boshlarida Xivadagi gʻarb meʼmorchiligining taʼsiri Nurillaboy 

saroyida uchraydi. Inshoot Xiva xoni Muhammad Rahimxon II tomonidan savdogar Nurillaboy 

bogʻi oʻrnida bunyod etilgan va yozgi saroy vazifani bajargan. Saroy Ichan-Qalʼaning shamoliy-

gʻarbiy qismida joylashgan. Saroy baland devor bilan oʻralgan va toʻrt hovlidan iborat. Darvoza 

ichida soqchilar va devonxonaning maxsus xonalari joylashgan. Saroyning hozirgi holati 

Asfandiyorxon davriga toʻgʻri keladi. Asfandiyorxon talabi bilan saroy qayta tiklangan, xususan, 

arboblarni qabul qilish uchun marosim zali bilan alohida bino qurilgan. Qabulxona qurilishi 

uchun Xiva bosh vaziri Moskvaga yetakchi meʼmorlar bilan maslahatlashish uchun borgan. 

Keyinchalik mashhur rus muhandisi A.M.Root boshchiligidagi meʼmorlar Xiva shahar pochtasi, 

shifoxona va albatta saroyning qabulxonasini qurish uchun kelishgan[8].  

Qabulxona uchun maxsus ishlangan gʻishtlar maxsus tayyorlangan. Xiva xonligining eng 

yaxshi ustalari gʻisht qoʻyish bilan shugʻullangan. Tom qismini esa yupqa temir bilan 

qoplaganlar. Saroyning zallarida parket yotqizilgan, ularni yopish uchun, shuningdek, deraza 

va eshiklarni oʻrnatish uchun Xivada yashovchi menonit-nemislari taklif qilingan. Devorlari 

yogʻli boʻyoqlar va oʻyilgan naqshlar bilan qoplangan. Shiftlar gullar va farishtalar bilan 

bezatilgan, ularni bezash uchun rus rassomlari taklif qilingan. Shiftni Xivalik ustalar mohirona 

geometrik shaklli bezaklar bilan bezatganlar, ustiga yupqa oltin qatlami surtilgan. Yettinchi 

xona alohida eʼtiborga loyiq, uning shiftini qimmatbaho toshlar va tovus tuklari bezatilgan, yetti 

xonaning barchasida Rossiyadan qismlarga boʻlinmagan holda yetkazib berilgan chinni kaminli 

pechlar, shuningdek, Xiva uchun yangilik boʻlgan hashamatli elektr qandillar oʻrnatildi. 

Kichkina dvigatel bir vaqtning oʻzida chiroqlarni yoqish uchun oʻrnatilgan. Bir muncha vaqt 

saroyda muzey va taʼlim uyi ishlangan boʻlsa, bugun qarorgoh taʼmirlanib, asl qiyofasiga 

qaytarilgan. Endi bu 9 ta katta kichik xonadan, ziyofat xonasidan, arxivdan, madrasadan, 

xizmatkorlar va soqchilar xonasidan, bogʻ va gulzorlardan iborat saroy majmuasidir. Nurillaboy 

saroyi Xorazm milliy uy-joy qurilishining anʼanaviy xususiyatlarini oʻzida mujassam etgan. 

Xulosa qilib aytganda, Oʻrta Osiyo mahalliy meʼmorchilik anʼanalariga Yevropa 

meʼmoriy uslublari, qurilish materiallarining kirib kelishi amaliy sanʼat namunalarimizga taʼsir 

koʻrsatib, oʻziga xos yangiliklarni yuzaga keltirdi. Shuning bilan birgalikda Yevropa muhandislik 

yutuqlari Oʻrta Osiyo meʼmorchiligiga maʼlum darajada taʼsir koʻrsatdi. 

